
రాధామాధవసంవాదము











	క.	
గోపాలక మాటాడక, గోపంబున నుండ నెంచుకొంటిని మొదలన్

నాప్రజ్ఞ నడవబోదని, కోపము నేనే శమించుకొంటిం బిదపన్.

	ఉ.	
వేడుకకత్తెనంచు రతివింతల నిన్ బ్రమియింపజూతునో

మోడి వహింతునో భువనమోహిని నేనని కాక యేల పెం

డ్లాడితి వంచు బాధ్యతను నాడుదునో యిదియేమి యెందునుం

గూడనిదాననై చనవు గోరెద నెవ్వతె నంచు దూఱెదన్.

	ఉ.	
మానుష మెంచియైన నొకమంచితనానకునైన నీవు పు

ణ్యానకు మాటలాడెదవు; నాతరమా నిను బల్మి జేసి నే

సానకుఁ బిల్వ; నీఘనత చాలదె రాధకుఁ; గాక కాఁకచే

నే నొకటాడ నేటి; కది నీకు నసభ్యతఁ దోఁప నేటికిన్.

	ఉ.	
దోసము కృష్ణ కృష్ణ నిను దూఱిన; నానొసలందు ధాత మున్

వ్రాసినవ్రాఁత కాదనుచు వ్రాయఁగ నీవశమౌనె; నీవు నే

వేసట లేక యేరికని వేడుకచేసెదు పైని పైని నా

సాసల మాకు మేమె పయినాడుచు నిన్నన నేర మున్నదే.

	చ.	
ఎడనెడఁ జూడుమంటివొ; పయింబయి నెమ్మది నిల్పుమంటివో;

గడెగడెఁ గోరుమంటివొ, వగంబడుమంటివొ, వేఁగుమంటివో,

బడలుమటంటివో; యరుచి పాల్పడమఁటివొ; సిగ్గు నెగ్గు లే

కడలుమటంటివో, పొరలుమంటివొ; మూర్ఛ మునుంగుమంటివో.

	ఉ.	
ఒక్కతె భ్రాంతిచేఁ బొరల నొక్కఁడు మాన్పగఁ బూఁటకాఁపె? నే

నెక్కడిదాన నీవు మును పెక్కడివాఁడవు నాకు నీకు నే

మక్కరయున్న దైన నొక రాడెడిపల్కులు నేనె బల్కెదన్

గ్రుక్కక; యాయెఁ బోయె నవి కొన్నిదినాల ఋణానుబంధముల్.



	 24







	మ.	
మన మానాఁడు మహావినోదములఁ బ్రేమ ల్మీఱ భోగించుట

ల్విను మీనాఁటికి నిద్ద ఱొక్కరొకరిన్ వేసారుటల్ వింతలై

కనుపించన్ రచియింపనేరిచి కవు ల్కల్పింప లోకానకున్

విననౌ; నింతియచాలు; మీఁదికథ లీవీనుల్ వినన్ లే వికన్.

	ఉ.	
అందుకు బైసిమాలి యొకయత్నము చేసుకయుంటినేని నా

యందుఁ బదాఱువేల కొకయంశము రాదు భవత్కటాక్ష; మీ

సందున భోజకన్యకయు సత్యయుఁ దృప్తి వహించినంగదా

యిందఱమీఁద రాధ యిఁక నేటికిఁ జాలదె జీవనానికిన్.

					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 4 ఫిబ్రవరి 2022న 17:24కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

